
   Пусмăрта асапланнă чухне

Кам çĕкленĕ чăваш халăхне,

Кам кăларнă ăна тĕнчене

Шырама Сарă кун çĕршывне?



Чĕмпĕртен вĕренсе тухнисем,

Иван Яковлевич ачисем,

Ашшĕ пек пархатарлă çынсем,

Ашшĕ пек парăнман улăпсем.



Çывăхри, аякри ялсенче,

Улăм витнĕ хура пӳртсенче

Кам ăс панă чăваш ачине

Кĕнеке тыттарса аллине?



Чĕмпĕртен вĕренсе тухнисем,

Аслă Яковлевăн ачисем,

Ашшĕ пек пархатарлă çынсем,

Никамран хăраман улăпсем.



Сăвăçсем, юрăçсем, артистсем,

Çĕр ĕçне пĕлекен ăстасем

Çунатланнă ăçта-ха вĕсем,

Пултаруллă, хастар çамрăксем?



Чĕмпĕртен вĕренсе тухнисем,

Пирĕн Яковлевăн ачисем,

Ашшĕ пек тараватлă çынсем,

Халăхра манăçми улăпсем.



Чăвашсем сумлă халăх паян,

Пирĕн иртнĕ истори пуян,

Çук, ăна нихăçан та манман,

Çавăнпа та тухмаççĕ асран



Чĕмпĕртен вĕренсе тухнисем,

Чаплă Яковлевăн ачисем,

Ашшĕ пек пысăк ăслă çынсем,

Чăн чăваш тĕнчинчи улăпсем.

  